
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

আর্য ও অনার্য






অদ্বৈতচরণ চট্টোপাধ্যায় ও চিন্তামণি কুণ্ডু




 অদ্বৈত। তুমি কে?

 চিন্তামণি। আমি আর্য, আমি হিন্দু।

 অদ্বৈত। নাম কী?

 চিন্তামণি। শ্রীচিন্তামণি কুণ্ডু।

 অদ্বৈত। কী অভিপ্রায়?

 চিন্তামণি। মহাশয়ের কাগজে আমি লিখব।

 অদ্বৈত। কী লিখবেন?

 চিন্তামণি। আমি আর্য― আর্যধর্ম সম্বন্ধে লিখব।

 অদ্বৈত। আর্য জিনিসটা কী মশায়?

 চিন্তামণি। (বিস্মিত হইয়া) আজ্ঞে, আর্য কাকে বলে জানেন না? আমি আর্য, আমার বাবা শ্রীনকুড় কুণ্ডু আর্য, তাঁর বাবা ৺নফর কুণ্ডু আর্য, তাঁর বাবা―

 অদ্বৈত। বুঝেছি। আপনাদের ধর্মটা কি?

 চিন্তামণি। বলা ভারি শক্ত। সংক্ষেপে এই পর্যন্ত বলা যায় যে, যা অনার্যদের ধর্ম তা আর্যদের ধর্ম নয়।

 অদ্বৈত। অনার্য আবার কারা।

 চিন্তামণি। যারা আর্য নয় তারাই অনার্য। আমি অনার্য নই, আমার বাবা শ্রীনকুড় কুণ্ডু অনার্য নয়, তাঁর বাবা ৺নফর কুণ্ডু অনার্য নয়, তাঁর বাবা―

 অদ্বৈত। আর বলতে হবে না। অতএব যে-হেতুক শ্রীনকুড় কুণ্ডু আমার বাবা নন এবং ৺নফর কুণ্ডুর সঙ্গে আমার কোনো সম্পর্ক নেই, আমিই হচ্ছি অনার্য।

